Монгол Улсын Их Хурлын 2011 оны намрын ээлжит чуулганы Нийгмийн бодлого, боловсрол, соёл, шинжлэх ухааны  байнгын хорооны 10 дугаар сарын 04-ний өдөр (Мягмар гариг)-ийн хуралдаан 16 цаг 35 минутад Төрийн ордны “А” танхимд эхлэв. 

Байнгын хорооны дарга, Улсын Их Хурлын гишүүн Д.Очирбат ирц, хэлэлцэх асуудлын дарааллыг танилцуулж, хуралдааныг даргалав. 

Хуралдаанд ирвэл зохих 18 гишүүнээс 12 гишүүн ирж, 66.6 хувийн ирцтэй байв. 

Чөлөөтэй: Л.Гүндалай, Ц.Даваасүрэн, Ц.Дашдорж, А.Тлейхан, Ч.Улаан;


Өвчтэй: Д.Дондог;


Нэг. Цэргийн албан хаагчийн тэтгэвэр, тэтгэмжийн тухай хуульд нэмэлт, өөрчлөлт оруулах тухай хуулийг дагаж мөрдөх журмын тухай хуулийн төсөл (хэлэлцэх эсэх)


Хэлэлцэж буй асуудалтай холбогдуулан Хууль зүй, дотоод хэргийн сайд Ц.Нямдорж, Нийгмийн хамгаалал, хөдөлмөрийн яамны дэд сайд Д.Нямхүү, Улсын Их Хурлын Тамгын газрын зөвлөх М.Элбэгдорж, Нийгмийн бодлого, боловсрол, соёл, шинжлэх ухааны байнгын хорооны зөвлөх Л.Лхагвасүрэн, референт Р.Болормаа, П.Тогоо нарын бүрэлдэхүүнтэй ажлын хэсэг байлцав. 

Төсөл санаачлагчийн илтгэлийг Хууль зүй, дотоод хэргийн сайд Ц.Нямдорж танилцуулав. 


Төсөл санаачлагчийн илтгэлтэй холбогдуулан Улсын Их Хурлын гишүүн Д.Арвин, З.Алтай, Ж.Энхбаяр нарын асуусан асуултад Хууль зүй, дотоод хэргийн сайд Ц.Нямдорж, Нийгмийн хамгаалал, хөдөлмөрийн яамны дэд сайд Д.Нямхүү нар хариулж, тайлбар хийв. 


Улсын Их Хурлын гишүүн Ж.Энхбаяр санал хэлэв. 

Д.Очирбат: - Цэргийн албан хаагчийн тэтгэвэр, тэтгэмжийн тухай хуульд нэмэлт, өөрчлөлт оруулах тухай хуулийг дагаж мөрдөх журмын тухай хуулийн төслийг Улсын Их Хурлын чуулганы нэгдсэн хуралдаанаар хэлэлцүүлэх нь зүйтэй гэсэн саналыг дэмжиж байгаа гишүүд гараа өргөнө үү. 

Зөвшөөрсөн:

Гишүүдийн олонхийн саналаар дэмжигдлээ.

Байнгын хорооноос гарах санал, дүгнэлтийг Улсын Их Хурлын гишүүн Д.Арвин Улсын Их Хурлын чуулганы нэгдсэн хуралдаанд танилцуулахаар тогтов.

Уг асуудлыг 17 цаг 00 минутад хэлэлцэж дуусав.


Хоёр. Цэргийн албан хаагчийн тэтгэвэр, тэтгэмжийн тухай хуульд нэмэлт, өөрчлөлт оруулах тухай хуулийн төсөл (Улсын Их Хурлын гишүүн Д.Ганхуяг, Ц.Батбаяр нарын өргөн мэдүүлсэн) (хэлэлцэх эсэх)

Хэлэлцэж буй асуудалтай холбогдуулан Хууль зүй, дотоод хэргийн сайд Ц.Нямдорж, Нийгмийн хамгаалал, хөдөлмөрийн яамны дэд сайд Д.Нямхүү, Улсын Их Хурлын Тамгын газрын зөвлөх М.Элбэгдорж, Нийгмийн бодлого, боловсрол, соёл, шинжлэх ухааны байнгын хорооны зөвлөх Л.Лхагвасүрэн, референт Р.Болормаа, П.Тогоо нарын бүрэлдэхүүнтэй ажлын хэсэг байлцав. 

Төсөл санаачлагчийн илтгэлийг Улсын Их Хурлын гишүүн Д.Ганхуяг танилцуулав. 
Төсөл санаачлагчийн илтгэлтэй холбогдуулан Улсын Их Хурлын гишүүн Д.Очирбат, Ц.Батбаяр нарын асуусан асуултад Улсын Их Хурлын гишүүн Д.Ганхуяг, Хууль зүй, дотоод хэргийн сайд Ц.Нямдорж нар хариулж, тайлбар хийв. 

Уг асуудлыг дараагийн хуралдаанаар үргэлжлүүлэн хэлэлцэхээр тогтов. 

Хуралдаан 17 цаг 05 минутад өндөрлөв.

Тэмдэглэлтэй танилцсан: 


НИЙГМИЙН БОДЛОГО, БОЛОВСРОЛ,

СОЁЛ, ШИНЖЛЭХ УХААНЫ БАЙНГЫН 

ХОРООНЫ ДАРГА







Д.ОЧИРБАТ
Тэмдэглэл хөтөлсөн: 


ХУРАЛДААНЫ ТЭМДЭГЛЭЛ 


ХӨТЛӨГЧ








Ц.АЛТАН-ОД

МОНГОЛ УЛСЫН ИХ ХУРЛЫН 

2011 ОНЫ НАМРЫН ЭЭЛЖИТ ЧУУЛГАНЫ НИЙГМИЙН БОДЛОГО, БОЛОВСРОЛ, СОЁЛ, ШИНЖЛЭХ УХААНЫ БАЙНГЫН ХОРООНЫ 10 ДУГААР САРЫН 04-НИЙ ӨДӨР (МЯГМАР ГАРИГ)-ИЙН ХУРАЛДААНЫ ДЭЛГЭРЭНГҮЙ
ТЭМДЭГЛЭЛ

Хуралдаан 16 цаг 35 минутад эхлэв.


Д.Очирбат: - За эрхэм гишүүдийн энэ өдрийн амар амгаланг айлтгая. Өнөөдөр бас Ардын намын бүлэгт тодорхой хэмжээгээр ээлжит бус бүлгийн хурал зарлагдсан байж байгаад хурлууд бас давхцсан учраас жаахан хойшилж эхэлж байгааг та бүхэн маань учир ойлгоно гэдэгт итгэж байна. 

За Байнгын хорооны хуралдаанд ирвэл зохих 18 гишүүнээс өнөөдрийн ирц 55.5 хувьтай. Хуралдаан эхлэхэд Ө.Энхтүвшин, С.Эрдэнэ гишүүн, Д.Одбаяр гишүүн. Энэ гурван гишүүн дэмжиж байгаа саналаа бичгээр өгсөн тул ирцэд оруулан тооцож байгаа. Өнөөдрийн хурал 55.5 хувийн ирцтэй байгаа тул Байнгын хорооны хуралдаанаа эхэлье. 

Хэлэлцэх асуудлын төлөвлөгөөг баталъя. Нэгдүгээрт нь, Цэргийн албан хаагчийн тэтгэвэр, тэтгэмжийн тухай хуульд нэмэлт, өөрчлөлт оруулах тухай хуулийг дагаж мөрдөх журмын тухай хуулийн төсөл. Хоёр дахь асуудал. За манай гишүүд анхааралтай байгаарай. Хоёр дахь асуудал бас Их Хурлын гишүүн Д.Ганхуяг, Ц.Батбаяр нарын өргөн барьсан Цэргийн албан хаагчийн тэтгэвэр, тэтгэмжийн хуульд нэмэлт, өөрчлөлт оруулах тухай хуулийн төслийн өөрчлөлтийг бас оруулж өгөөчээ гэсэн хүсэлтийг тавьсан байгаа. 

Энэ хуулийн төсөлтэй холбогдуулаад манай зөвлөхүүд Засгийн газрын төлөөллөөс заавал асуудалд байлцуулж байх ёстой гэсэн. Тийм учраас Ч.Хүрэлбаатар сайд, Сангийн сайдыг хоёуланг нь дуудсан байгаа. Тэгээд иртэл нь энэ хоёр асуудлыг хоёуланг хэлэлцье. Сайдыг нь дуудаж ирж байгаад Д.Ганхуяг гишүүн, Ц.Батбаяр гишүүн хоёрын төслийг бас дараа нь хэлэлцэх асуудлынхаа төлөвлөгөөнд оруулъя гэж бодож байна. Дэмжиж байгаа гишүүд гараа өргөнө үү. За баярлалаа. 

Хэлэлцэж байгаа асуудалтай холбогдуулан өөр саналтай гишүүн байна уу. Алга байна. Хэлэлцэх асуудалдаа оръё. Ажлын хэсгийн танилцуулгыг Хууль зүйн сайд Ц.Нямдорж сайд танилцуулна. Хууль санаачлагч. 

Ц.Нямдорж: - Хуучин мөрдөж байсан Цэргийн албан хаагчийн тэтгэвэр, тэтгэмжийн хуулиар сарын дундаж цалин хөлсний 60.0 хувиар тэтгэвэр тогтоодог байсныг 2010 оны 7 сарын 2-ны хуулиар 80.0 хувь болгоод нэмэгдүүлчихсэн, нэгдүгээрт. 


Хоёрдугаарт, хууль заасан хугацаагаар алба хаавал жил тутамд тэтгэвэр тогтоолгосон дундаж цалин хөлснөөс нэг хувиар тооцож нэмэгдэл олгодог байсныг 1.5 болгоод нэмэгдүүлчихсэн. Энэ хуулийг 2011 оноос мөрдөж эхэлсэн. Мөрдөөд эхэлсэн чинь энэ 2010 оны нэмэлтээр тэтгэвэр тогтоолгосон хүмүүс тэрнээс өмнө тогтоолгосон хүмүүсийн тэтгэврийн зөрүү асар их болсон. 

Ажлын хэсгийн тооцож үзсэнээр ижил албан тушаалд ажиллаж байгаад хоёр хуулиар тэтгэвэрт гарсан хүмүүсийн зөрүү нь 150-иас 300 мянга болж байна гэсэн, 350 мянга болж байна гэсэн тооцоо гарсан. Тухайлбал 2000 онд цэргийн алба хаасны тэтгэвэрт гарсан хилийн хорооны дарга 280 мянган төгрөгийн тэтгэмж авч байхад яг ийм албан тушаал хашиж байгаад яг энэ хууль гарснаас хойш, 2010 оны хууль гарснаас хойш тэтгэвэр тогтоолгож 600 мянган төгрөгийн цалинтай болж, зөрүү нь 320 мянгад хүрсэн ийм тооцоо судалгаа гарсан. Нөхцөл байдал иймд хүрсэн учраас тал талаас, ахмадуудаас энэ зөрүүг арилгаж өгөөч гэсэн хүсэлт ирсэн байгууллагуудаас нь нөхцөл байдлыг судалж үзээд, ингээд энэ зөрүүг арилгах арга хэмжээ авъя гэсэн саналыг Засгийн газраас оруулж байгаа юм. Төсөл өргөн барих үеийн тооцоогоор бол шинэ хуулиар 267 хүн тэтгэвэр тогтоолгосон. Цэргийн алба хаасны тэтгэвэр авч байгаа иргэд 13 мянга. Энэ хууль батлагдвал 12733 өндөр настан хуульд хамрагдана гэсэн тооцоо гарч байгаа. Шаардагдах зардал нь энэ зөрүүг арилгахад 8.4 тэрбум төгрөг болж байгаа. 
Шинэ хуулийн хоёр заалтад энэ 2000 оноос энэ тэтгэвэр тогтоолгосон хүмүүсийг хамруулах ийм санал явж байгаа. Нэгдүгээрх нь тэр 9.1 буюу 80.0 хувийг нь авч байсан, тухайн үед авч байсан цалингийн 80.0 хувиар гэсэн нэг заалт хамруулах. 
Хоёрдугаарт нь, цэргийн алба хаах хугацаанаас дээш алба хаасан бол урьд нь 1.0 хувиар авч байсныг 1.5 болгож нэмэгдүүлье гэсэн ийм саналыг өргөн мэдүүлсэн. Тэгэхдээ хуулийн нэрийг бие даасан байдалтай болгоод, Цэргийн албан хаагчийн тэтгэвэр, тэтгэмжийн тухай хуульд нэмэлт, өөрчлөлт оруулах тухай хуулийг дагаж мөрдөх журмын тухай гэсэн нэртэй болгоод, ингээд энэ хуулийн төслийг Засгийн газрын хуралдаанаар хэлэлцэж өргөн мэдүүлсэн юм. Шийдвэрлэж өгөхийг хүсье. 
Ер нь зүгээр энэ асуудалтай холбогдуулаад одоо дараачийн асуудал байгаа байх. 36, 18 сарын тэтгэвэр, тэтгэмжид 2000 оноос өмнө цэргийн албанд гарсан хүмүүсийг хамруулах нэг санал явж байгаа. Бас ердийн хуулиар тэтгэвэрт гардаг ахмадуудын зөрүүг арилгах арга хэмжээг авъя гэсэн санал Засгийн газар дээр ирж санал авагдсан явж байгаа. Тэр хоёр асуудлуудыг жичид нь хэлэлцэж шийдвэрлэх байх гэж бодож байна. Энэ цэргийн албан хаагчдын тухайд бол хуулиар асар их том зөрүү бий болгоод хаячихсан учраас энэ дээр нь ойролцоодуу нөхцөлд аваачиж тавихгүй бол ерөөсөө болохгүй болчихсон юм билээ. 2012 оны 7 сарын 2-ны хууль бол гишүүдийн санаачилсан хууль байсан. Нэгэнт хууль гарсан учраас Засгийн газар, Их Хурал төсөвт зардлыг нь суулгах замаар хэрэгжүүлэх арга хэмжээ авч байна. Гэхдээ энэ сүүлчийн шийдвэрийг төрийн эрх мэдлийн дээд байгууллага өөрөө гаргасан учраас өөрөө энэ их зөрүүг бий болгосон учраас зөрүүг нь арилгах шаардлагатай гэж Засгийн газар үзсэн юм. 
Хөрөнгийн эх үүсвэрийн тухайд энэ хууль батлагдчихвал 2012 оны төсөвт суугаад ингээд явчих байх. Одоо хууль нь батлагдаагүй учраас эх үүсвэрийнх нь асуудал ойлгомжгүй байгаа. 
Д.Очирбат: - Хуулийн төсөлтэй холбогдуулаад манай гишүүдээс асуух асуулттай гишүүд байна уу? Д.Арвин гишүүн, З.Алтай гишүүн. 
Д.Арвин: - Ерөнхийдөө хуулийн төслийг ойлгож, дэмжих нь зүйтэй гэж бодож байгаа. Одоо цэргийн албан хаагчид маань яг амьдрал дээр цалин бага юм билээ шүү дээ. Зүгээр доод талын жолооч нь л гэхэд 200 мянган төгрөг аймгуудад авдаг юм билээ. Тэгээд 200 мянга авч байсан улсуудын ахлагчийн цол нэмэгдээд тэгээд мөнгөтэй тэтгэвэрт гарах вэ гэдэг нь ойлгомжтой. Маш бага тэтгэвэр тогтоолгож тэтгэвэрт гарч байгаа. Тэгээд гарсных нь дараа өндөр настны хамгаалалд орж чаддаггүй. Өнөөдөр зүгээр энгийн иргэд өндөр настны хамгаалалд орж байгаа. 
Тэгэхээр би Ц.Нямдорж сайдаас энэ хуулийг хэлэлцэх явцад, ер нь энэ тэтгэвэр, чөлөөнд гарсан цэргийнхнийг, бүх салбарын цэргийнхнийг өндөр настны хамгаалалд нь, өндөр настны хамгааллын тухай хуульд чинь ядаж үнэгүй нэг эмнэлэгт хэвтүүлчихдэг, автобусаар явчихдаг энэ хамгааллын хуульд нь ер нь оруулаад өгчихвөл яасан юм. Цалин нь бүр хариугүй юм гардаг юм билээ шүү дээ. Энэ хуулиар энийг зэрэгцүүлээд ярьчихвал яах вэ гэсэн тийм бодолтой байна. Тийм санал байвал яах вэ? Засгийн газраас ямар бодолтой байх бол гэж. 
Ц.Нямдорж: - Энэ маш тодорхой асуудал хоёр заалтад 2010 оноос өмнө тэтгэвэр тогтоолгосон хүмүүсийг хамруулах ийм асуудал хайрцаглаж оруулж ирсэн учраас энэнээс өөр зүйл яг энэ удаад олж чадахгүй. Зүгээр манай Нийгмийн хамгаалал, хөдөлмөрийн яамны нөхдүүд, Сангийн яамныхан тэтгэвэр, тэтгэмжийн шинэчлэлийн асуудлаар иж бүрэн санал оруулж ирнэ. Тэр үед энэ яригдаад байгаа асуудлуудыг шийдвэрлэнэ гэсэн байр суурьтай байдаг юм билээ шүү дээ.
Д.Арвин: - Нийгмийн хамгааллын яам энэ дээр ямар бодолтой байдаг юм. Нийгмийн хамгааллын яам энэ цэргийн тэтгэвэрт гарсан улсуудыг өндөр настны хамгааллын хуульд оруулахгүй байна шүү дээ. 30, 40, 50-тай гарчихаад тэгээд нөгөө 55-аас нөгөө ажилласан жилээрээ гарчихдаг. Тэгтэл манай хууль чинь 55-аас дээш эмэгтэй, 60-аас дээшээ эрэгтэй бол өндөр настны хамгааллын тухай хуульд хамрагдаад нөгөө үнэгүй юм аа эдлээд явчихдаг шүү дээ. Гэтэл өнөөдөр цэргийнхэн 40, 50-тай гарчихаад эндээ ингээд хамрагдаж чадахгүй, тэгээд маш нэн бага тэтгэвэртэй гарчихдаг. Энэ хамгаалуулах асуудал яригдаж байгаа юу? Өндөр настны хамгааллын тухай хуульд цэргийн ажилласан жилээр гарсан, тэтгэвэрт гарсан хүмүүсийг хамруулах талаар. 
Д.Очирбат: - Д.Нямхүү дэд сайд хариулъя. 

Д.Нямхүү: - Д.Арвин гишүүний асуултад хариулъя. Энэ цэргийн албан хаагчид одоо хэрэв 18 наснаас тооцох юм бол хуулиар эмэгтэй 20 жил ажиллаад тэтгэвэрт гарах боломжтой. Тэгэхээр 38 настай гарч байгаа юм. Эрэгтэй нь 25 жил ажиллаад гарна. 43 настай гарч байгаа юм. Тэгэхээр энэ хүмүүсийг ахмад настанд оруулж тооцох үнэхээр боломж байхгүй. Тэтгэврийн нас гэж энийг тооцно гэхээр энэ бол онцгой салбарын хууль болчихоод байгаа юм л даа. Одоо энэнээс цааш харин бид нэг юу тавиад байгаа нь одоо цэргийн тэтгэврийг 80.0 хувь болгочихоор. Одоо 80.0 хувь болгож болж байгаа юм. Хамгийн гол нь энэнээс цааш энэ хүмүүс дахиад 60 нас хүртэл ажиллалаа гэхэд 15, 17 жил дахиад ажиллах боломж байна. Гэтэл энэ 17 жил ажилласныг нь ажилласан жил тутмыг нь 1.5 хувиар бодоод 80.0 хувь дээр нь нэмээд яваад байвал цалингийнх нь 100.0 хувиас даваад явчихаж байгаа юм. Тийм асуудал байгаа. Тэгэхдээ ахмад настан гэдэг дээр сая 55, 60 настай гэсэн тэр тэтгэврийнхээ тэр насыг л авсан. Түүнээс энэ эрт тэтгэвэрт гарсан хүмүүсийг оруулах тухайд бидэнд ерөөсөө ямар нэг тийм яриа байхгүй. 
Ц.Нямдорж: - Энэ бидний оруулж ирж байгаа төсөл бол маш жижиг хүрээнд 1.5-ын нэмэгдэлд хамруулах, 80.0 хувийг нь тэтгэвэрт хамруулах ийм тодорхой хоёрхон санал байгаа юм. Энэ саналын хүрээнд чадахгүй. Зүгээр Д.Арвин гишүүн, бусад гишүүдийн яриад байдаг юмыг тэр тэтгэврийн шинэчлэл гэдэг юмных нь үеэр ярих байлгүй дээ гэж бодож байгаа шүү дээ. Гэхдээ энд асуудал бий гишүүд ээ. Яг үнэнийг хэлэх юм бол өнөөдөр энэ цэргийн тэтгэвэр тогтоолгож байгаа хүмүүс харьцангуй жирийн хүмүүсээс өндөр тогтоолгож байгаа байхгүй юу. Нэгдүгээрт, эрт тэтгэвэрт гардаг хуулийн нөхцөлтэй. Хоёрдугаарт, харьцангуй төрд жишээ нь алба хааж байгаа хүмүүс дотроос цэргийнхний цол, олон төрлийн нэмэгдлийг нэмээд ирэхээр өндөр байдаг. Энэнээс тогтоолгож байгаа тэтгэвэр учраас бусад жирийн албан байгууллагад ажиллаж байгаад тэтгэвэр тогтоолгосон хүмүүстэй харьцуулахад өндөр байдаг. Ийм ерөнхий контраст байдаг учраас шинэчлэлийн асуудал оруулж ирэхдээ энэ нөхдүүд тооцоог нь сайн хийх шаардлагатай байгаа юм.
Тэгээд энд бас далимдуулаад хэлэх нэг зовлон байна. Т.Ганди сайд байнга ярьдаг. Уг нь болдогсон бол энэ өндөр насныхан, тахир дутуу гээд төрөөс зайлшгүй анхаарал халамж тавибал зохих нэг хэсэг байдаг. Эндээ ахиухан юм өгөөд бусдыг нь энэ зах зээлийн нөхцөлд амьдар гэдэг зарчим хэлэхээр сонгуулийнхаа амлалтын мөнгөний шаардлагад дарагдаад цогцоор нь том асуудал шийдэх бололцоогоо бид нөгөө амлалтаараа хаачихаад ингээд хармаанд байгаа 10 төгрөгийг ёстой л зөв харж инээгээд, буруу харж уйлаад л хуваарилалт хийж байгаа зарчим руу яваад байгаа юм л даа. Тэгээд энэ шинэтгэлийнхээ хүрээнд энэ асуудлыг авч үзэх юм байлгүй. Ийм л зүйл. 
Энэ оруулж байгаа асуудлын тухайд бүх хүчээр хуулиар ийм асар их зөрүү бий болгочихсон учраас авах арга хэмжээ авахгүй бол аргагүй болчихсон юм билээ. Энэ ажлын хэсгийн бүрэлдэхүүнд зэвсэгт хүчний нөхдүүд оролцоно. Миний ч гэлээ одоо бараг дөрөв таван энэ цэргийн цол, форм хэрэглэдэг алба байдаг шүү дээ. Цагдаа, хил. Тэднийг оролцуулаад, бүгдийг нь оролцуулж байгаад, нөгөө ахмадуудын төлөөлөл нэг асуудал гишүүдэд тавиад, гишүүд яамдуудад саналаа явуулаад байсан шүү дээ. Тэднийг бүгдийг нь тал талаас нь хамж байгаад за ийм нэмэлт арга хэмжээ авъя гэсэн саналыг л оруулж ирж байгаа юм. Ерөнхийдөө гишүүдээр дамжиж асар их саналууд ирсэн. Тэр л явж байгаа юм л даа. 
Д.Нямхүү: - Д.Арвин гишүүний асуултад би дутуу хариулсан байна. Тэр ахмад настны хуулиар нас заачихсан байгаа. 55, 60-аас дээш настай хүмүүсийг ахмад гэнэ гээд. Эрэгтэй, эмэгтэй гээд. Тийм болохоор тэрнээс доош настай хүмүүсийг хуульд өөрчлөлт орж байж л ахмад гэдэг тоонд оруулж тавина. 
Д.Очирбат: - З.Алтай гишүүн. 

З.Алтай: - Энэ уг нь хэлэлцэх ёстой асуудал яах аргагүй мөн. Манай Баянзүрх дүүрэгт цэргийнхэн маш их ажилладаг, амьдардаг том дүүрэг л дээ. Ер нь цэргийн л дүүрэг. Уулзалт болгон дээр энэ асуудлыг тавьдаг юм. Энэ тэтгэврийнхээ зөрүүг янзалж өгөөчээ, ялгавартай байна шүү дээ гэдэг. Хэлэлцээд нэг ийм шийдвэр гаргах нь туйлын хэрэгтэй. Бид ч гэсэн очоод бас нэг юм хэлмээр байна шүү дээ. Энэ аргаар шийдлээ гэдэг. 
Зүгээр Д.Нямхүү сайдын хэлээд байгаа юмыг бас бодож үзмээр л байгаа юм. Эмэгтэй 38-хан настай. 38-тай хүн шүү дээ. 43-тай тэр сайхан залуучууд тэтгэвэрт гарчихаад энэ тэтгэврийн зөрүү, тэр жил болгон 1.5 гээд нэмээд байх юм бол хийж байсан, урьд нь идэр залуу цагтаа авч байсан цалингаасаа хамаагүй илүү их тийм тэтгэвэр авах гээд байна шүү дээ гэдэг чинь болж байна уу гэдгийг эргэж үзмээр байгаа юм. Зүгээр танай яамны хувилбар юу юм бэ? Алтан дунджыг нь олмоор байна л даа. Тэгэхгүй бол одоо цэргийнхэн хөөрхий гэдэг юм уу, тийм хэцүү ажил албатай ч гэдэг юм уу ингэж хөөрцөглөж явсаар байгаад нэг хараад нэг шийдвэр гарсан чинь өнөө улсууд маань харьцангуй бас нэг тийм их өндөр тэтгэвэр, тэтгэмжтэй болчихвий гэж. Тэрийг л их зөв гаргамаар байна. Зүгээр та нөхөд жишээлэхэд өөрсдөө бодсон байж таараа шүү дээ. За яах вэ Их Хурлаас одоо тэдэн хувь  гээд нэг юм оруулаад ирлээ. Та нарын тооцоолсноор ямар хувилбараар байвал энэ хамгийн зөв алтан дунджыг барих юм бэ гэдгийг л хэлээд өгөөч гэх гээд байгаа юм. 
Д.Нямхүү: - З.Алтай гишүүний асуултад хариулъя. Бид энэ хууль дээр тухайлбал уг нь тайлбар тавиад эсрэг санал өгч байсан юм л даа. Юу гэж тавьсан бэ гэвэл тэтгэврийн үндсэн зарчмыг зөрчихгүй байхаар шийдэх ёстой гэдэг зарчмыг л бид барьж байгаа юм. Тэтгэврийн үндсэн зарчмаар одоо жирийн ажил хийж байгаа хүмүүс цалингийнхаа 40.0 хувиар тэтгэвэрт гарч байгаа. Гэтэл одоо энүүгээр цэргийн албан хаагчийн тэтгэврийг 80.0 хувиар тогтоогоод эхлэхээр ингээд тооцоод үзэхээр зарим хүмүүс 120.0 хувиар тэтгэвэрт гарах боломж бүрдсэн байна. Энэ дахиад суурь тэтгэвэр гээд төсвийн хуулийг дагаад орж ирж байгаа. Энэ нэмэгдээд эхлэх юм бол 130.0, 140.0 хувь руу орж ирнэ. Тэгэхээр одоо 43 настай тэтгэвэрт гарч байгаа энэ хүмүүс ажлын өндөр чадвартай тийм хүмүүс байж байна. Гэтэл энэ хүмүүст цалингаас нь хоёр дахин өндөр тэтгэвэр тогтоогоод эхэлнэ гэдэг бол энэ шимтгэл төлөхгүй байгаа хүмүүс. Гэтэл нөгөө талд нь шимтгэл төлж байгаа тэр хэсэг маань 42.0 хувиар тогтоолгоно гэдэг бол тэтгэврийн үндсэн зарчмыг алдагдуулах юм. Адаглаад тэтгэвэр тогтоох дээд хязгаар нь 80.0 хувиас хэтэрч болохгүй гэдэг юм уу, тодорхой хязгаар хийвэл болох юм гэсэн санал бид өгсөн юм. 
Ц.Нямдорж: - Д.Нямхүү чи осолтой зам руу орчихлоо. Одоо бол Засгийн газраас өргөн мэдүүлсэн төсөл дээр Нийгмийн хамгаалал, хөдөлмөрийн яам өөр юм ярих эрх байхгүй шүү дээ. Энэ Засгийн газрын танхимын санал учраас тэрийг бид үг дуугүй дагах ёстой. 80.0 хувийн тухайд. 
Засгийн газар дээр Д.Нямхүү сайдын ярьж байгаа асуудал яригдсан юм. Иргэдэд эцсийн дүндээ юу яригдсан юм гэхээр хүчээр 60.0 байсныг 80.0 болгож тэр хэмжээгээрээ эрт тэтгэвэрт гарсан хүмүүс энэ хуулиас хойш тэтгэвэрт гарсан хүмүүсийн зөрүү 150.0-иас 340.0 мянга хүртэл өсөж байгаа учраас энэ хуулиар хүчээр бий болгосон зөрүүн дээр заавал дахиж нэмэлт шийдвэр гаргах ёстой гэдэг зарчим дээр л тогтсон юм. Том шинэтгэл, элдэв зарчмынхаа талаас манай энэ яамны нөхдүүдийн ярьж байгаа зөв. Тэгэхдээ Их Хурал буцаж гишгэх аргагүй шийдвэр гаргачихсан. 
Одоо ухаандаа хилийн хорооны дарга байсан хоёр хүний зөрүү л 320 мянга хүрч байна шүү дээ. Ингэж бас болохгүй шүү дээ, тийм ээ. 2010 оны 7 сарын 2-ноос өмнө хилийн хорооны дарга байж байгаад тэтгэвэр тогтоолгосон бол 280-аад мянгатай. Энэ шинэ хуулиас хойш тогтоолгосон бол 600 мянгад хүрээд хэтэрхий их зөрүү бий болгоод хаячихсан юм л даа. Уг нь тэр 2010 оны 7 сарын 2-ны хууль дээр их болгоомжтой хандах ёстой байсан ингээд уяа алдуулчихсан эд шүү дээ. 
Д.Очирбат: - За З.Алтай гишүүн хариулт хангалттай юу. За. Ж.Энхбаяр гишүүн. 

Ж.Энхбаяр: - 2012 оны төсөвт төрийн албан хаагчдын цалинг нэмнэ гэдэг бодлого орж ирж байгаа. Тэгэхээр өнөөдрийн энэ нэмэгдэл хөрөнгө 8.4 тэрбум. 2012 оны төсөв дээр нэмэгдсэний дараахь тооцоо юу, яг өнөөдрийн байгаа сууриар тооцоод энэ нэмэгдэл тоо гарч байна уу. 
Ц.Нямдорж: - Өнөөдрийн байгаагаар хийсэн тооцоо. Энэ хууль нэлээн дээр үед өргөн баригдсан юм. Цалин тэтгэвэр тэтгэмжийг 53.0 хувиар нэмэгдүүлэх Засгийн газрын нэгдсэн санал өнгөрсөн долоо хоногт төсөв хэлэлцэж байх үед тогтсон. Тэрнээс өмнө хийгдсэн тооцоо. 
Ж.Энхбаяр: - 53.0 хувь маань яаж нэмэгдэнэ гэсэн үг вэ? Одоо цалингийн 80.0 хувь гээд ороод ирж байна шүү дээ. Тэгэхээр 53.0 хувийн нэмэгдэл гэдгээ бид 80 дээрээ яаж тооцох вэ? 80-ыг 100 хувь гэж байгаад...
Ц.Нямдорж: - Одоо энэ оруулж байгаа төсөл бол энэ чинь хууль буцааж хэрэглэх төсөл шүү дээ. Тэр 2000 онд тэтгэвэр тогтоолгосон бол, 2000 оны 5 сард тогтоолгосон бол тэр үед авч байсан цалингийн 80,0 хувиар гэдгээр шинэчилж тогтооно гэсэн ийм хууль л даа. Одоо ингээд энэ 53.0 хувийн нэмэгдэлтэй цалин авч байгаад тэтгэвэр тогтоолгох юм бол тэрнээсээ 80.0 хувиар тооцоод явчихна. Өөрөөр хэлбэл хэзээ тэтгэвэр тогтоолгосон тэр үед мөрдөж байсан зарчмаараа л явчихна. 8.4 тэрбум төгрөг гэдэг чинь тухайн үеийн цалингаас гэдгээр тооцохоор харьцангуй бага тоо гарч байгаа байхгүй юу. Тэгэхгүй одоогийн ижил төрлийн 80-аар гэх юм бол энэ ёстой дааж давшгүй юм болно. 
Ж.Энхбаяр: - Тэгэхээр асуудал дутуу үлдэхгүй биз. 

Д.Очирбат: - Тэр тахир дутуу, тэжээгчээ алдсаны гээд баахан дутуу яригдаад байдаг юм билээ шүү дээ. Тийм ээ. Тэрийгээ яаж хамруулах юм. Одоогийн энэ орж ирж байгаа хуулиндаа. 

Ц.Нямдорж: - Энэ бол зөвхөн цэргийн албан хаагчдын тухай асуудал. Хоёрдугаарт, 2010 оны 7 сарын 2-ны хуулиас өмнө тэтгэвэр тогтоолгосон мөрдөстэй албан хаагчид. 
Д.Очирбат: - За ойлголоо. Манай гишүүдээс өөр асуулттай гишүүд байна уу? Хуулийн төсөлтэй холбогдуулан санал хэлэх гишүүд байна уу? Ж.Энхбаяр гишүүн, З.Алтай гишүүн. За Ж.Энхбаяр гишүүн. 
Ж.Энхбаяр: - Энэ 2010 оноос өмнө цэргийн алба хааж байгаад тэтгэвэр тогтоолгосон 13 мянган иргэд, ялангуяа тэр өнгөрсөн цэргийн алба хатуу ширүүн үед бүх ухамсарт амьдралаа зориулсан олон мянган улсууд байгаа л даа. Эдийн засгийн энэ том өөрчлөлтийн үеэр хаягдчихсан байж байгаад энэ Засгийн газраас оруулж ирж байгааг үнэхээр цагаа олсон зөв юм боллоо гэж үзэж байна. 
Тэгээд энд яагаад батлан хамгаалах салбарын улсууд нь орж ирэхгүй байна. Тэгвэл орж ирсэн бол асуудлууд нэлээн байсан юм. Яг өнөөдөр ангийн захирагч ямар цалин авч байна. Хил дээр байгаа заставын даргын цалин хангамж ямар байна гээд тэр чиглэлээр бас жаахан дэлгэрүүлж асууя гэж бодож байсан юм л даа. Тэгээд энийг оруулж ирж байгааг дэмжиж байна. 
Тэр тэтгэвэр 38-тай 42, 43-тай гараад байгаа нь тийм бас залуу гарч байгаа биш шүү дээ. Энэ армийнхан, цэргийнхэн чинь дан тушаалаар явдаг, томилолтоор явдаг, өөрийн эрх байдаггүй, бизнес аж ахуй эрхлэх юм олон хуулиар хязгаарлалтад орчихсон байдаг. Тэрийгээ дагаад ар гэр, амьдрал нэлээн хүнд байдаг. Ялангуяа хүүхэд, эрүүл мэндийн асуудал хүндэрдэг. Үндсэндээ биегүй болоод гарч ирдэг онцлог алба л даа. Тийм болохоор энийг тэтгэвэр тогтоосон онцлог нь ч учиртай. Тэгээд нэмэх шаардлага байгаа нь зүйтэй. Дэмжих ёстой байх аа манай Байнгын хороо. 
Д.Очирбат: - Цэргийн албан хаагчийн тэтгэвэр, тэтгэмжийн тухай хуульд нэмэлт, өөрчлөлт оруулах тухай хуулийг дагаж мөрдөх журмын тухай хуулийн төслийг чуулганы нэгдсэн хуралдаанаар хэлэлцье гэсэн саналтай гишүүд гараа өргөнө үү. 

10-аас 10. 

Баярлалаа. Байнгын хорооны санал, дүгнэлтийг Д.Арвин гишүүн чуулганд танилцуулна. 
Хоёр дахь асуудал. Хууль санаачлагчаас танилцуулга хийе. Д.Ганхуяг гишүүн, Ц.Батбаяр гишүүн. Аль нь вэ? Д.Ганхуяг гишүүн үү. За. 
За хүлээж байгаарай. Засгийн газрын улсууд, сайд нар яав. Ч.Хүрэлбаатар дарга яасан. За С.Баярцогт ирж байгаа юм байна. За танилцуулчихъя. С.Баярцогт хаана байна. Танилцуулга эхэлчихлээ гэж хэл. 
Д.Ганхуяг: - Энэ хуулийн төсөл бол тэтгэвэртэй холбоогүй, нэг удаагийн тэтгэмж олгохтой холбоотой хуулийн төсөл байгаа юм. За нэг удаагийн тэтгэмж гэдгийг онцолж хэлэх байна. 
2010 онд цэргийн албан хаагчийн тэтгэвэр, тэтгэмжийн тухай хуульд өөрчлөлт орсон. Тэгээд энэ дээр эмэгтэй 20-иос дээш цэргийн албанд ажилласан, эрэгтэй 25-аас дээш цэргийн албанд ажилласан хүмүүст тэтгэвэр олгох, тэтгэмж олгох, байнга тэтгэмж олгох, нэг удаагийн тэтгэмж олгох ийм заалтууд орсон. Яг энэ 2010 оны хуульд өөрчлөлт орсноос хойш өнөөдөр цэргийн албанд ажиллаж байгаад 20, 25 жилийн ажилласан тэр нөхцөлийг хангасан хүмүүс бол тэтгэмж аваад явж байгаа. Гэтэл 2000 оноос өмнө тэтгэвэртээ гарсан хүмүүс бол нэг удаагийн тэтгэмжийг аваагүй. 
Эдгээр хүмүүс нь нэг судалгаа хийж үзсэн. Яамнаас ч авсан. Нийгмийн даатгалын ерөнхий газраас ч авсан 5 мянга гаруй хүн байгаа юм билээ. Энэ хүмүүст тэр нэг удаагийн тэтгэмжийг нэг удаа олгочихъё гэсэн ийм хуулийн төсөл байгаа юм. Энэ хуулийн төслийн үзэл баримтлалын ерөнхий зарчим нь бол хуулийн өмнө хүмүүс тэгш эрхтэй, тэгш хариуцлагатай, тэгш үүрэгтэй байна гэсэн ийм үзэл баримтлалыг баримталсан ийм хуулийн төсөл. 
Тэгээд одоо бол нэг удаагийн тэтгэмж авдаг олон л салбар бий л дээ. Эмч, багш нар гээд байж байгаа. Цэргийн албанд ажиллаж байсан хүмүүс мөн байгаа. Гэтэл 2000 оноос өмнө тэтгэвэртээ гарсан хүмүүс гэдэг бол ахмад хүмүүс байгаа. Энэ хүмүүстээ нэг удаагийн тэтгэмж олгочихъё гэдэг ийм л хуулийн төсөл өргөн барьсан юм. Хуулийн төслийг 8 сарын 22-нд өргөн барьсан. 9 сарын 22 гээд нэг сар болж байгаа. Засгийн газраас тодорхой санал ирээгүй учир Улсын Их Хурлын даргад хуулийн төсөл өргөн барьсан. Байнгын хороо ерөнхийдөө Цэргийн албан хаагчийн тэтгэвэр, тэтгэмжийн тухай хуулийн төсөлд өөрчлөлт оруулах Засгийн газрын хуулийн төсөлтэй хамтад нь ярилцаад явбал яасан юм бэ гэсэн саналыг дэмжиж хуулийн төслийн танилцуулгыг хийж байна гэж ингэж хэлэх байна. 
Д.Очирбат: - Засгийн газар дээр танай төслийг дэмжсэн юм уу, дэмжээгүй юм уу? 
Д.Ганхуяг: - Сая хэлсэн. Нэг сарынхаа хугацаанд Засгийн газраас ямар нэгэн санал ирээгүй байна. Тэгээд Засгийн газар л мэдэж байгаа байх гэж хариулмаар байна. 
Д.Очирбат: - Би танаас юу асуух гэсэн бэ гэхээр би түрүүн танаас өөрөөс чинь сонссон. Одоо жишээлбэл протоколд бичигдэж байгаа байхгүй юу. Тийм учраас тэдэн сарын тэдний өдөр өгөөд, тэдэн сарын тэдэнд татаж авсан, дараа нь ингэж өргөсөн гэдгийг чинь л хэлүүлэх гээд байгаа байхгүй юу. 
Д.Ганхуяг: - Тэгэхээр сая хэлсэн. Хууль санаачлах хүрээндээ л ярина шүү дээ. Тийм ээ. 8 сарын 22-нд Засгийн газраас санал авахуулахаар явуулсан. Тэгээд нэг сарын дотор Засгийн газар саналаа ирүүлэх ёстой. Төсөв мөнгөтэй холбоотой асуудал. Тэгээд 9 сарын 22-ны дотор санал оруулж ирээгүй тул Улсын Их Хурлын даргад өргөн барьсан гэж. Бодит байдал ийм л байгаа. 
Ер нь бол цэргийн албан хаагчийн тэтгэвэр, тэтгэмжийн тухай хуульд Улсын Их Хурлын гишүүд өөрчлөлт орсон гэж түрүүн ярьж байх шиг байна лээ. Тэрэнтэй холбоотой асуудал. Алагчилж үзэж болохгүй юм гэсэн ийм л асуудал байгаа. 

Д.Очирбат: - Байнгын хорооны хуралдааны дэгийн тухай хуулийн 18.5-д уг төслийг тухайн санхүүгийн жилийн улсын төсвийн орлогын хэмжээ буурах, зарлагын хэмжээ нэмэгдүүлэхээр байвал энэ тухай Засгийн газрын санал, дүгнэлтийг заавал сонсоно гэж байгаа юм. Тийм учраас С.Баярцогт, Ч.Хүрэлбаатар хоёр сайдыг хүрч ирж... 
Ц.Нямдорж: - Өнгөрсөн долоо хоногт байна уу, холбогдох яамдаас санал аваад тэгээд Засгийн газарт саналаа хүргүүлчихсэн байгаа. Маргааш Засгийн газрын хуралдаанаар хэлэлцэх байх. Энэ асуудлыг. Тэгээд маргааш Засгийн газрын байр сууриа Их Хуралд энэ долоо хоногт амжаад өгчихнө. Тэгээд одоо бол хурлаа ингээд хэлэлцэж эхэлье гэдэг байдалтай дуусгаад, Засгийн газрын санал хүрээд ирэхээр Байнгын хорооны хурлаа үргэлжлүүлэх байдлаар явчих нэг бололцоо байна. 
Цаг хугацааны хувьд нөгөө ийш тийшээ явцгаасан гээд, хуралдаан гээд хойшлоод л, төсөв гээд л элдэв юмнууд дундуур нь ороод нэг жаахан тав арав хоног хийдэл гарсан явдал бий. Тэрэнд уучлал хүсэж байна. Тэгээд ирэх долоо хоногоос Засгийн газраас албан ёсны байр суурийг нь аваад ингээд үргэлжлүүлээд хэлэлцвэл яасан юм бэ гэсэн горимын маягийн саналыг би хэлж байна. Тэрнээс одоо бол бидний хэн нь ч гэсэн Засгийн газар ийм санал өгсөн гэдэг үг хэлж чадахгүй. Хуралдаанаар хэлэлцээгүй учраас. Маргааш албан ёсоор хэлэлцэнэ. 
Өнгөрсөн долоо хоногт хэлэлцэх гэж оруулсан шиг санагдаад байх юм. Тэр нөгөө төсвөөс хэлэлцээд. 
Д.Очирбат: - Горимын саналыг ер нь хүлээж авлаа. Тэгэхээр маргааш Засгийн газрын хуралдаан дээрээ яг өнөөдрийн энэ хэлэлцэж байгаа асуудал, Засгийн газрын хуралдааны тогтоолоор гарч ирэх учраас дараагийн долоо хоногийн Байнгын хорооны хуралдаанд энэ асуудлыг оруулъя. 
Хуралдаанд ирсэн гишүүдэд баярлалаа. 

Ц.Батбаяр: - Нэг зүйл асуучих уу. Одоо бид чинь түрүүний хэлэлцсэн хууль байна шүү дээ, энэ хоёр чинь дараагийн хурал дээр цуг хэлэлцэгдээд явах уу? Тус тусдаа юу..
Д.Очирбат: - Энэ чинь хэлэлцэх эсэх нь байхгүй юу. Дараагийн Байнгын хорооны хурал дээр анхны хэлэлцүүлэг нь цуг ороод явчихаж болно. 
Ц.Нямдорж: - Яах вэ дээ тусад нь хэлэлцүүлж байгаад, санаачлагч нар нь зөвшөөрвөл хамтруулж болно. Хуулийн гаргалгаа. 
Д.Очирбат: - Тэр бол асуудал байхгүй. Баярлалаа та бүхэнд. Хуралдаа идэвхтэй оролцсон гишүүд та бүхэнд баярлалаа. 
Хуралдаан 17 цаг 05 минутад өндөрлөв.

Соронзон хальснаас хянаж буулгасан:

